
Dyddiad: 5 Gorffennaf 2006

Teitl: Adroddiad ar Gyllidebau a Bennwyd Gan Awdurdodau Lleol ar Gyfer 
Gwasanaethau Addysg yn 2006-07

Cyflwyniad

Mae'r papur hwn yn dadansoddi'r adnoddau y mae awdurdodau lleol wedi'u cyllidebu ar gyfer 
gwasanaethau addysg yn 2006-07. Mae hefyd yn eu cymharu â gwariant awdurdodau lleol ar addysg 
yn 2005-06 a 2006-07.

Ffynonellau cyllid

Prif ffynhonnell cyllidebau awdurdodau lleol ar gyfer gwasanaethau addysg yw eu cyfrannau o’r 
grant cymorth refeniw, treth gyngor a threthi annomestig a ailddosberthir. Darperir cyllid hefyd drwy 
grantiau penodol y Cynulliad Cenedlaethol gan gynnwys grantiau ar gyfer darpariaeth ôl-16 mewn 
ysgolion. Mae'r grant ar gyfer darpariaeth ôl-16 mewn ysgolion yn rhan o’r cyllid craidd ar gyfer 
ysgolion ac mae'n rhan o gyllideb ysgolion awdurdod lleol. 

Crynodeb o'r prif gasgliadau

●     Amcangyfrifir y bydd cyfanswm gwariant refeniw net awdurdodau lleol ar gyfer pob 
gwasanaeth yn cynyddu 7.0% rhwng 2005-06 a 2006-07. Mae hyn yn cymharu â chynnydd o 
4.6% yn y gyllideb ar gyfer addysg (tabl 1);

●     Yn 2006/7 amcangyfrifir y bydd gwariant refeniw net addysg ar lefel Cymru gyfan 0.4% yn 
uwch na chyfanswm yr asesiad wedi'i seilio ar ddangosyddion (IBA). Yr ystod ar gyfer 
awdurdodau unigol yw -4.8% i 5.1% (tabl 1) gyda deg awdurdod yn cyllidebu i wario mwy 
na'r IBA a deuddeg i wario llai;

●     Mae cyllidebau refeniw net addysg (ac eithrio grant ar gyfer darpariaeth ysgolion ôl-16) wedi 
cynyddu £85 miliwn i £1,931 miliwn yn 2006-07. Ystod y cynnydd ar gyfer awdurdodau 
unigol yw 1.9% i 7.6% (tabl 1);

●     Amcangyfrifir y bydd gwariant gros ysgolion (gan gynnwys gwariant a ariennir gan grant 
llywodraeth penodol gan gynnwys grant ar gyfer darpariaeth ôl-16) yn cynyddu 3.8% i £2,117 
miliwn yn 2006-07 (tabl 2). 

●     Mae cyllidebau ysgolion unigol wedi cynyddu 3.4% (£53 miliwn) i £1,616 miliwn. Mae 
lefelau dirprwyo unigol yn amrywio rhwng 70% ac 81% o gyllidebau ysgolion cyffredinol 
(tabl 3);

●     Dyma elfennau mwyaf gwasanaethau ysgolion a gyllidir yn ganolog: AAA – cyllidebau ar 



gyfer darpariaeth arbenigol (£220 y disgybl) ac ysgolion eraill (£219 y disgybl) sy'n cynnwys 
grantiau fel y Blynyddoedd Cynnar a Cymorth (tabl 4);

●     Mae'r gwariant ar ysgolion a gyllidebwyd ar gyfer 2006-07 yn cyfateb i £4,487 y disgybl ar 
gyfartaledd. Gallwch rannu'r rhain yn: £3,426 y disgybl a ddirprwyir i ysgolion a £1,061 y 
disgybl a gedwir ar gyfer gwasanaethau ysgolion a gyllidir yn ganolog. Y ffigurau 
dirprwyedig yw £3,030 i bob disgybl cynradd, £3,671 i bob disgybl uwchradd a £15,156 i bob 
disgybl ysgol arbennig (tabl 5).

Statws y Data

Yn ôl adran 52 o Ddeddf Safonau a Fframwaith Ysgolion 1998, mae angen darparu manylion y 
cyllidebau ar gyfer gwariant addysg. Defnyddiwyd ffurflenni adran 52 awdurdodau a ffurflenni 
cyfrifon refeniw i gyfrif y cynnydd cyffredinol yng nghyllidebau awdurdodau lleol, y cynnydd yng 
nghyllidebau addysg a’r symiau a ddirprwyir i ysgolion.

Mae nifer y disgyblion a ddefnyddiwyd wrth eu cyfrif yn seiliedig ar niferoedd disgyblion 
llawnamser mewn meithrinfeydd, ysgolion cynradd, uwchradd ac arbennig, fel y dangosir yn 
ffurflenni Rhan 1 A52, hy y niferoedd yr oedd yr AALlau yn seilio eu cyllidebau arnynt.

O'r flwyddyn ariannol 2006-07, mae gan feithrinfeydd gyllidebau wedi’u dirprwyo ac mae'r rhain 
bellach wedi'u cynnwys ar ffurflen rhan 1 A52.

Mae'r wybodaeth ar y papur hwn yn ymwneud â gwariant a gyllidebwyd. Mae cyllidebau yn newid 
drwy'r flwyddyn wrth i amgylchiadau newid. Yn benodol, bydd gwariant a ariennir gan grantiau 
penodol ac a ddyrennir ar ôl i gyllidebau awdurdodau lleol gael eu cwblhau'n derfynol yn cael ei 
ychwanegu atynt. 

Mae'r trefniadau cofnodi gwariant safonol yn ceisio mynd i'r afael â phroblemau cysondeb wrth 
gasglu data ledled Cymru. Mae'r awdurdodau lleol yn ddemograffaidd, yn ffisegol, yn gymdeithasol 
ac yn economaidd amrywiol ac mae ganddynt hefyd strwythurau ac arferion gweithredu gwahanol 
iawn. Mae Llywodraeth y Cynulliad wedi derbyn argymhellion adroddiad Swyddfa Archwilio Cymru 
ar gyllid ysgolion. Mae gweithgor o swyddogion Llywodraeth y Cynulliad a swyddogion llywodraeth 
leol yn cael ei sefydlu i adolygu'r canllawiau ar gyfer cwblhau ffurflenni Cyfrif Refeniw i wella 
lefelau cysondeb. Dylid cwblhau'r gwaith hwn mewn pryd i lywio'r gwaith o gwblhau ffurflenni 2007-
08.

Diffiniadau

Mae darpariaethau Deddf Addysg 2002 a ddaeth i rym ar gyfer y flwyddyn ariannol 2004-05 drwy 
"Reoliadau Cyllidebau AALl, Cyllidebau Ysgolion a Chyllidebau Ysgolion Unigol (Cymru) 2003" 
yn ei gwneud yn ofynnol i AALlau ddyrannu gwariant i 3 cyllideb, sef: cyllideb AALlau (sy'n 
cwmpasu swyddogaethau AALlau canolog wrth ddarparu gwasanaethau arbenigol; gwella ysgolion; 
mynediad i addysg; addysg a hyfforddiant pellach i bobl ifanc ac oedolion a rheoli strategol - fel a 
nodir yn Atodlen 1 Rheoliadau 2003), y gyllideb ysgolion (sy'n cwmpasu gwariant sy’n targedu 
ysgolion ategol yn uniongyrchol ac sy'n cynnwys gwariant ar wasanaethau y mae'r AALl yn cadw 



arian yn ganolog ar eu cyfer, fel: gwasanaethau AAA, prydau ysgol a llaeth a'r gyllideb ysgolion 
unigol (cyllid a ddirprwyir i ysgolion).

Er mwyn i’r cymariaethau yn y papur hwn ganolbwyntio ar wariant awdurdodau lleol ar ysgolion, 
mae'r gwariant ar addysg a hyfforddiant pellach i bobl ifanc ac oedolion a chludiant o'r cartref i'r 
coleg wedi'i hepgor. Mae elfennau eraill o wariant nad ydynt yn ymwneud ag ysgolion nad yw'n 
bosibl eu hepgor. Mae'r rhain yn cynnwys rheolaeth strategol ar swyddogaethau nad ydynt yn 
ymwneud ag ysgolion a rheoli dyfarniadau i fyfyrwyr a gyllidir gan yr AALl a Grant Dysgu'r 
Cynulliad.

Mwy o wybodaeth

O 1 Ebrill 2004, cyflwynwyd Safon Adroddiad Ariannol 17 (FRS17) i'r Cod Ymarfer ar Gyfrifo 
Awdurdodau Lleol yn y Deyrnas Unedig. Mae FRS17 yn cydnabod costau budd-dal ymddeol yn 
ystod y cyfnod y bu'r cyflogwr yn gyfrifol amdanynt. Mae hyn yn wahanol i'r ffordd flaenorol o 
ddelio â budd-dal ymddeol a gydnabuwyd pan delid cyfraniadau pensiynau cyflogwyr, yn achos 
cynlluniau a gyllidwyd, a phan delid pensiynau, yn achos cynlluniau nas cyllidwyd. Yn 2005-06, dim 
ond 7 awdurdod addysg lleol a baratôdd eu cyllidebau ar sail FRS17. Yn 2006-07, cododd y nifer 
hwn i 13. Mae hyn yn cael effaith fach iawn ar gymariaethau rhwng un flwyddyn a’r llall ar lefel 
Cymru gyfan ond y mae'n effeithio ar gymariaethau rhwng un flwyddyn a’r llall ar gyfer awdurdodau 
unigol. Nodir y rhain yn y tablau. Dyma'r awdurdodau sy'n cwblhau’r FRS17 am y tro cyntaf yn 
2006-07: Ynys Môn, Sir Ddinbych, Powys, Ceredigion, Sir Gaerfyrddin, Bro Morgannwg a 
Chaerdydd.

